

Stori'r trysor cudd a stori'r perl gwerthfawr
Darllen: Mathew 13: 44 – 46 
 "Mae teyrnasiad yr Un nefol fel trysor wedi ei guddio mewn cae. Dyma rywun yn ei ffeindio ac yna’n ei guddio eto. Wedyn mynd yn llawen a gwerthu popeth oedd ganddo er mwyn gallu prynu'r cae hwnnw.
"Mae teyrnasiad yr Un nefol hefyd yn debyg i fasnachwr yn casglu perlau gwerthfawr. Ar ôl dod o hyd i un perl arbennig o werthfawr, mae'n mynd i ffwrdd ac yn gwerthu'r cwbl sydd ganddo er mwyn gallu prynu'r un perl hwnnw.”
Dwy ddameg gan Iesu sy’ o dan sylw. Y testun ydy trysor, a’r cwestiwn, lle mae ein trysor ni? 
Ydych chi’n gyfarwydd â Indiana Jones? Ydych chi’n ffan? Os ydych chi, yna dych chi wedi’i weld o, yn y diwedd, yn cyrraedd at rhyw stordy llawn o aur a thrysorau eraill. I gyrraedd yno bu raid i Indiana ymladd drwy ganol  dynion drwg, nadroedd, pryfaid, llygod mawr ag ati. Hynny ydy, mi oedd yn costio mewn chwys, os nad dim arall i gael gafael ar y trysor.
Beth am yr adnodau? Dwy ddameg neu gymhariaeth sydd yma. Mae’r ddwy yn dweud bod teyrnas nefoedd yn werthfawr. Pwynt y ddwy ddameg ydi fod yna drysor yn y nefoedd i ni drwy ffydd yn Iesu Grist.

Beth wnaeth y dynion yn y ddwy ddameg ar ôl ffeindio’r trysor? Mynd a’i brynu er ei fod yn costio yn ddrud iawn iddyn nhw.
Beth ydi ein hymateb ni i’r damhegion ac i gynnig Duw o fywyd tragwyddol? 

A ydym ni’n fodlon ceisio Duw i eithaf ein gallu a thaflu ein hunain ar ei drugaredd? Os ydyn ni, yna mi gawn drysorau ysbrydol sydd filiwn gwaith mwy gwerthfawr na unrhyw drysor oedd gan Indiana nac unrhyw frenin.   
Felly peidiwn â dibynnu ar gael pres yn y banc, sydd yn colli ei werth, ond yn hytrach credwn yn Iesu Grist fel ein trysor. 
Yng ngeiriau Iesu (Math.6:19-21)
Peidiwch casglu trysorau i chi’ch hunain yn y byd yma. Mae gwyfyn a rhwd yn gallu eu difetha, ac mae lladron yn gallu dod â’u dwyn.  Casglwch drysorau i chi’ch hunain yn y nefoedd – all gwyfyn a rhwd ddifetha dim byd yno, a does dim lladron yno i ddwyn dim byd.  Lle bynnag mae dy drysor di y bydd dy galon di.

